
Tanjong Malim, 1 Oktober - Penganjuran Konvokesyen 
Politeknik dan Kolej Komuniti (POLYCC) Zon Tengah 2026 di 
Universiti Pendidikan Sultan Idris (UPSI) bukan sahaja memberi 
ruang kepada institusi pendidikan tinggi untuk memperkukuh 
kerjasama strategik, malah turut memberi limpahan ekonomi 
kepada komuniti sekitar Tanjong Malim. Timbalan Ketua 
Setiausaha (Dasar) Kementerian Pendidikan Tinggi (KPT), 
Ahmad Rizal Adnan, berkata penganjuran program berskala 
besar seperti itu membuktikan institusi pendidikan tinggi 
mempunyai peranan yang lebih luas dalam membangunkan 
komuniti setempat.

Beliau berkata, kehadiran ribuan pelajar serta ibu bapa dan 
ahli keluarga sepanjang tempoh konvokesyen memberi 
kesan langsung kepada pelbagai sektor perkhidmatan dan 
perniagaan di kawasan berkenaan. “Kalau kita laksanakan 
konvokesyen di UPSI ini, sebenarnya bukan soal meraikan 
pelajar, tetapi kita meraikan komuniti setempat juga. Banyak 
peluang perniagaan yang dapat diberikan kepada komuniti 
setempat dan saya percaya itu antara matlamat utama kenapa 
institusi pendidikan itu wujud di sesuatu tempat,” katanya 
ketika berucap pada Majlis Makan Malam Jalinan Strategik UPSI 
dan POLYCC di Muallim Ballroom, Scholar’s Suites, Kampus 
Sultan Azlan Shah, UPSI, semalam. Hadir sama Timbalan Ketua 
Pengarah (Governan) Jabatan Pendidikan Politeknik dan Kolej 
Komuniti, Ts. Abdul Razak Sabtu, serta Pengarah Politeknik 
Ungku Omar merangkap Pengerusi Majlis Konvokesyen Zon 
Tengah 2026, Dr. Hajah Salmi Che Meh. Ahmad Rizal berkata, 
perkara itu turut dapat dilihat menerusi perkembangan 
kawasan perumahan dan aktiviti ekonomi di Tanjong Malim 
yang berkembang seiring dengan kewujudan institusi 
pendidikan tinggi seperti UPSI. Pada majlis sama, Ahmad 
Rizal turut menyifatkan penganjuran Konvokesyen POLYCC 
Zon Tengah di UPSI sebagai satu perkembangan positif dalam 
memperkukuh hubungan antara institusi pendidikan tinggi, 

selain memberi suntikan semangat kepada warga politeknik 
dan kolej komuniti apabila mendapat sokongan kepimpinan 
kerajaan.

Sementara itu, Naib Canselor UPSI, Prof. 
Datuk Dr. Md Amin bin Md Taff, berkata 
penganjuran konvokesyen POLYCC di 
UPSI memberi manfaat besar kepada 
masyarakat setempat apabila kira-kira 
8,000 pelajar bersama ibu bapa dan 
keluarga hadir sepanjang lapan hari 
penganjuran. Beliau berkata, berdasarkan 
anggaran lima orang bagi setiap pelajar, 
jumlah kehadiran boleh mencecah kira-
kira 40,000 orang sepanjang tempoh 
berkenaan, sekali gus mewujudkan 
peluang ekonomi kepada komuniti Tanjong 
Malim. “Manfaat berkenaan merupakan 
sebahagian daripada sumbangan tidak 
langsung institusi pendidikan tinggi kepada 
masyarakat, khususnya dalam menggerakkan 
ekonomi setempat.” Dalam pada itu, beliau 
berkata, UPSI turut melihat kerjasama dengan 
POLYCC sebagai peluang memperkenalkan 
jenama universiti kepada pelajar politeknik dan 
kolej komuniti yang berhasrat menyambung 
pengajian ke peringkat lebih tinggi. “UPSI 
bersedia memperluas kerjasama dengan 
POLYCC, termasuk melalui pelaksanaan 
Pengakreditan Pembelajaran Berasaskan 
Pengalaman (APEL), yang memberi 
peluang kepada individu berpengalaman 
menyambung pengajian berdasarkan 
pengalaman dan pembelajaran terdahulu,” 
katanya.

Konvokesyen POLYCC di UPSI beri limpahan 
ekonomi kepada komuniti Tanjong Malim



Tg Malim,  30 
September - 
Perbadanan Tabung 
Pendidikan Tinggi 
Nasional (PTPTN) 
menyalurkan Bantuan 
Lestari Siswa MADANI 
berjumlah RM285,500 
kepada 571 pelajar 
Universiti Pendidikan 
Sultan Idris (UPSI) bagi 
meringankan beban 
kewangan mereka.

Ketua Eksekutif PTPTN, 
Ahmad Dasuki Abdul 
Majid, berkata setiap 
pelajar menerima 
bantuan sebanyak 
RM500 secara sekali 
bayar dan tidak perlu 
dibayar balik, dengan 
bayaran dikreditkan 
ke akaun pelajar 
mulai 2 Oktober 
ini. Beliau berkata, 
inisiatif itu merupakan 
antara usaha 
PTPTN membantu 
pelajar daripada 
keluarga kurang 
berkemampuan 
supaya dapat 
meneruskan pengajian 
tanpa terlalu dibebani 
masalah kewangan. 
“PTPTN berbesar hati 
untuk menyampaikan 
Bantuan Lestari Siswa 
MADANI kepada 
571 pelajar UPSI 
yang melibatkan 
jumlah keseluruhan 
RM285,500. Setiap 
pelajar akan menerima 
RM500, tidak perlu 
bayar balik. Ini yang 
kita berikan secara 
percuma dan secara 
sekali bayar,” katanya 

ketika berucap pada 
Majlis Penyampaian 
Bantuan Lestari Siswa 
MADANI di Dewan 
SITC, Kampus Sultan 
Abdul Jalil Shah, UPSI, 
semalam. Ahmad 
Dasuki berkata, PTPTN 
memperuntukkan 
RM120 juta bagi inisiatif 
berkenaan, dengan 
kira-kira 5,000 pelajar 
telah diluluskan setakat 
ini, namun hanya 1,500 
pelajar menerima 
manfaat tersebut. 
Sehubungan itu, beliau 
menggalakkan pelajar 
yang memenuhi syarat, 
khususnya mereka 
yang merupakan anak 
penerima eKasih dan 
belum memohon 
pinjaman PTPTN, 
supaya mendapatkan 
maklumat lanjut 
dan memanfaatkan 
peluang berkenaan.

Beliau berkata, 
PTPTN bukan 
sahaja berperanan 
menyediakan pinjaman 
pendidikan, malah 
turut memberi 
penekanan terhadap 
budaya menabung 
menerusi Skim 
Simpanan Pendidikan 
Nasional (Simpan 
SSPN). Beliau berharap 
Bantuan Lestari Siswa 
MADANI dapat menjadi 
pemangkin kepada 
pelajar untuk terus 
berusaha mencapai 
kecemerlangan 
akademik, selain 
meningkatkan taraf 
hidup keluarga 

dan memberikan 
sumbangan kepada 
masyarakat. “PTPTN 
tetap komited untuk 
memastikan agenda 
pendidikan negara 
terus dilaksanakan 
melalui pelbagai 
inisiatif yang sedang 
kita usahakan 
sekarang, selari dengan 
moto PTPTN, ‘Peluang 
Kejayaan Anda’,” 
katanya.

Sementara itu, 
Timbalan Naib Canselor 
(Hal Ehwal Pelajar 
dan Alumni) UPSI, 
Prof. Dr. Norkhalid 
Salimin, berkata 
bantuan berkenaan 
amat bermakna 
kepada universiti 
memandangkan 
hampir 11,000 daripada 
kira-kira 30,578 pelajar 
UPSI merupakan 
golongan B40. Beliau 
berkata, perkara itu 
menggambarkan 
besarnya amanah dan 
tanggungjawab UPSI 
dalam memastikan 
kebajikan pelajar 
sepanjang tempoh 
pengajian mereka 
sentiasa terpelihara. 
“Agenda kebajikan 
mahasiswa bukan 
agenda sampingan. 
Ia merupakan satu 
agenda penting 
yang kita bawa untuk 
memastikan perjalanan 
pendidikan adik-adik 
menimba ilmu di Bumi 
Muallim ini sepanjang 
tiga atau empat tahun 
terjaga,” katanya.

PTPTN salur RM285,500 Bantuan Lestari Siswa 
Madani kepada 571 pelajar UPSI

Tanjong Malim

Pertemuan dengan Dato’ Jamal 
Abdillah berkaitan dengan 

perancangan konsert di UPSI
Majlis serahan projek trek larian 

sintetik UPSI

Global Mental Health Symposium 
2026

Jalinan strategik UPSI, UHSB 
dan POLYCC @ Dewan Muallim

Kuching, 29 September  - Bahagian 
Hal Ehwal Pelajar dan Alumni 
(HEPA) Universiti Awam (UA) terus 
memperkukuh pengurusan media 
dan keterlihatan institusi menerusi 
penganjuran Bengkel Pengurusan 
dan Aplikasi Portal Media dan 
Keterlihatan Universiti Awam Tahun 
2026 di Universiti Malaysia Sarawak 
(UNIMAS), hari ini.

Menurut Timbalan Naib Canselor 
(Hal Ehwal Pelajar dan Alumni) 
Universiti Tun Hussein Onn Malaysia 
(UTHM), Prof. Ts. Dr. Abdul Rasid 
Abdul Razzaq, bengkel yang 
diadakan bersempena dengan 
Mesyuarat Task Force Media dan 
Keterlihatan Universiti Awam 
2026 itu memberi tumpuan 
kepada pengurusan portal media, 
penghasilan penulisan berita 
dan rencana serta pembudayaan 
pengurusan risiko dalam komunikasi 
institusi. Beliau yang juga Pengerusi 
Task Force Media dan Keterlihatan 
Universiti Awam Malaysia berkata, 
pengurusan media yang tersusun 
dan strategik penting bagi 
memastikan maklumat berkaitan 
universiti dapat disampaikan 
dengan pantas, tepat dan berkesan 
kepada khalayak. Katanya, 

pengurusan portal media bukan 
sekadar melibatkan penerbitan 
berita, sebaliknya merangkumi 
aspek perancangan kandungan, 
penyampaian maklumat dan 
strategi meningkatkan keterlihatan 
institusi dalam landskap media yang 
semakin dinamik.

“Pada masa yang sama, aspek 
penulisan berkualiti dan pengurusan 
risiko perlu diberi perhatian bagi 
memastikan setiap kandungan 
yang diterbitkan bukan sahaja 
menarik, tetapi tepat, berfakta dan 
selaras dengan imej serta reputasi 
universiti,” katanya. Sementara itu, 
Pengarah Bahagian Komunikasi 
Korporat Universiti Pendidikan 
Sultan Idris (UPSI), Prof. Dr. Mohd 
Izwan Shahril, turut mengendalikan 
slot perkongsian amalan terbaik 
penulisan berita dan rencana 
dalam bengkel berkenaan. Beliau 
berkata, pengurusan media 
universiti memerlukan kemahiran 
yang lebih menyeluruh, bukan 
sahaja dari aspek penulisan, tetapi 
turut melibatkan perancangan 
kandungan, pengurusan portal serta 
keupayaan mengenal pasti dan 
mengurus risiko komunikasi.

Tanjong Malim, 4 Oktober - 
Universiti Pendidikan Sultan Idris 
(UPSI) secara rasminya menyambut 
ketibaan delegasi antarabangsa 
daripada Altai State Pedagogical 
University (AltSPU), Rusia, 
bersempena dengan pelaksanaan 
Program Rusia-Malaysia yang bakal 
berlangsung sepanjang Oktober ini.

Rombongan seramai 11 orang 
wakil yang terdiri daripada ahli 
akademik, pelajar sarjana serta 
jawatankuasa tugas khas itu diketuai 
oleh Prof. Alexandra Semkina. 
Ketibaan mereka disambut 
mesra oleh Dekan Fakulti Bahasa 
dan Komunikasi (FBK), Profesor 
Madya Dr. Mazura @ Mastura binti 
Muhammad, bersama-sama barisan 

ahli akademik Akademi Bahasa 
Antarabangsa (AKAR). Kunjungan 
akademik selama tiga minggu, 
bermula 4 hingga 24 Oktober 
2026, itu dirancang khusus untuk 
memperkukuh jaringan diplomasi 
pendidikan dua hala antara UPSI 
dengan Altai State Pedagogical 
University (AltSPU) melalui pengisian 
holistik yang menggabungkan 
aspek akademik, bahasa dan 
kebudayaan.

Sepanjang tempoh lawatan, delegasi 
Altai State Pedagogical University 
(AltSPU) akan mengendalikan 
pelbagai pengisian akademik dan 
kebudayaan di Universiti Pendidikan 
Sultan Idris (UPSI) sebagai tuan 
rumah.

HEPA UA perkasa keterlihatan media menerusi 
bengkel pengurusan media

UPSI, AltSPU Perkukuh Jalinan Akademik dan 
Diplomasi Pendidikan melalui Program Rusia-
Malaysia


